
PANEL: Terengganu Dalam Perubahan (Terengganu in Midst of Change)

CIRI-CIRI SOSIOBUDAYA GOLONGAN PROFESIONAL MELAYU TERENGGANU: MAJU DALAM KETERBELAKANGAN?

Nor Hayati Sa’at

KUSTEM

Abstrak


Golongan profesional adalah produk daripada pemodenan masyarakat. Di kebanyakan negara sedang membangun, golongan ini sangat penting terutama dalam usaha memajukan ekonomi dan masyarakat masing-masing dalam zaman pasca-merdeka. Di Malaysia, peranan golongan profesional Melayu khususnya di negeri kurang maju seperti di pantai timur perlu dikaji untuk melihat sumbangan mereka dalam proses pemodenan dan pembangunan. Kertas kerja ini akan menganalisis dan mengenalpasti beberapa unsur sosio-budaya golongan profesional Melayu di Terengganu. Budaya dalam perbincangan ini merangkumi kedua-dua aspek iaitu pemikiran dan nilai serta tingkah laku seseorang aktor.  Kajian ini dijalankan pada 2003 dengan menggunakan kedua-dua kaedah kuantitatif dan kualitatif termasuk pemerhatian. Kaedah kuantitatif menggunakan instrumen soalselidik ke atas 110 orang responden. Kaedah kualitatif menggunakan teknik temubual mendalam ke atas 5 orang responden. Hasil kajian mengenai unsur sosio-budaya ini adalah  menarik dan penting.  Kajian ini telah memberikan satu data asas yang berguna mengenai peranan dan sumbangan golongan profesional di sebuah negeri yang dianggap mundur dan diperintah oleh parti pembangkang, PAS. Golongan  ini menunjukkan mereka telah mampu hidup ‘senang’ dengan kadar pendapatan yang diterima, selaras dengan tahap pendidikan serta status pekerjaan yang relatif ‘tinggi’. Kajian menunjukkan gaya hidup mereka umumnya agak ‘sederhana’;  dari segi pemilikan harta mereka kurang menggunakan kereta mewah, ataupun pakaian berjenama. Dari segi sikap terhadap kerja, minat terhadap kerja serta kepuasan kerja adalah faktor utama yang menentukan pemilihan satu-satu jenis pekerjaan itu. Selain itu, faktor gaji, peluang kenaikan pangkat, matlamat organisasi yang jelas, serta syarat dan peraturan kerja yang baik juga diambil kira oleh golongan profesional Melayu apabila menceburi satu-satu bidang pekerjaan di negeri ini. Golongan profesional ini juga memperlihatkan kematangan dan kerasionalan tertentu apabila memberikan pandangan untuk membangunkan Terengganu. Antara yang utama ialah mereka menekankan perlunya kerjasama dan sokongan padu dari kerajaan pusat kepada kerajaan negeri dalam sebarang peruntukan yang diberi, tanpa sikap pilih kasih sekiranya ingin melihat kemajuan dan pembangunan negeri tercapai.

A STUDY ON THE SOCIO-CULTURAL TRAITS OF MALAY

PROFESSIONALS IN TERENGGANU:

PROGRESS IN UNDER DEVELOPMENT?

Abstract

Professionals are a product of the modernization of  society. In most of the developing countries, professionals are  especially important to enable economic and social development to take place during the post-independence era. In Malaysia, the role of Malay professionals particularly in the less developed East Coast states should be studied to assess their contribution in bringing about development and modernization. The main objective of this paper is to identify some of the cultural traits of Malay professionals in Terengganu. In this study, ‘culture’ refers to both ideas and values as well as behaviour of the actor. This study which was conducted in 2003, used both the quantitative and qualitative methods including observation. For the quantitative method, a survey instrument was administered on 110 respondents from among Malay professionals in both the public and private sectors in Kuala Terengganu. Under qualitative method, the study conducted in-depth interviews with 5 respondents and also made observations. The results of the study are interesting and important. The study provides a useful data base on the role and contribution of professionals in the developed states, that have been ruled by the opposition party, PAS. The study shows that this professional group is able to enjoy a comfortable life with the income they receive, consistent with their level of education and relatively ‘high status’ jobs. They practise a ‘moderate’ life style; in terms of assets ownership,  they do not own imported cars or use designer or branded clothes. As regards their attitude towards work,  interest in their work and job satisfaction are the most important factors why they choose a particular job.  Besides that, other factors like salary, opportunity for  promotion, clear organisational goals, and good working conditions and regulations are also factors influencing their choice  of a job. These professionals also show maturity and rationality in their thinking, especially when giving their views regarding the relationship between the federal and state governments. The study shows that most of the respondents feel that the federal government should give their support, cooperation and financial allocation without bias to help Terengganu develop.

Pendahuluan

Golongan profesional adalah produk daripada pemodenan masyarakat. Di negara sedang membangun seperti Malaysia, golongan ini menjadi istimewa penting dalam usaha memajukan ekonomi dan masyarakatnya. Namun perkembangan golongan ini tidak seimbang di antara pelbagai etnik dan juga di antara negeri kurang maju di pantai timur dan negeri maju di pantai barat Semenanjung Malaysia. Golongan profesional Melayu berkembang kemudian daripada bukan Melayu. Justeru, sumbangan mereka dalam proses pemodenan dan pembangunan Malaysia adalah penting untuk diteliti. Kelahiran dan perkembangan golongan pengurus dan profesional Melayu sebagai sebahagian penting daripada kelas menengah ‘baru’ Malaysia adalah hasil daripada pelaksanaan Dasar Ekonomi Baru (DEB) (1971-1990). Golongan ini memainkan peranan penting dalam pembangunan dan perubahan masyarakat Malaysia. Kertas kerja ini akan melihat persoalan golongan pengurus dan profesional Melayu dalam kerangka pemodenan dan transformasi masyarakat, khususnya dalam konteks perubahan sosio-budaya di negeri-negeri Pantai Timur, dengan tumpuan kepada Terengganu.

Perbincangan ini ditumpukan kepada empat perkara utama iaitu, pertama, meneliti latarbelakang Terengganu. Kedua, melihat beberapa keistimewaan negeri ini, iaitu dengan apa yang dikatakan maju dalam keterbelakangan. Ketiga,  meneliti kemunculan golongan profesional Melayu di Terengganu. Keempat, mengenalpasti ciri-ciri sosiobudaya golongan ini, khususnya sikap terhadap kerja dan komitmen mereka kepada masyarakat setempat. 

Terengganu : Seimbas Lalu

Fenomena kemunduran yang dialami oleh sesebuah negara atau negeri itu sering dikaitkan dengan kurangnya pembangunan dan kemajuan yang dicapai. Persoalan yang selalu diajukan ialah apakah faktor-faktor yang menjadi hambatan atau halangan kepada sesebuah negeri itu untuk maju? Dalam kertas kerja ini, persoalan ini akan dibincangkan dengan mengaitkannya dengan apa yang dimaksudkan ‘maju’ tetapi masih ‘terbelakang’, atau dalam erti kata lain masih dalam kemunduran? Perbincangan ini adalah khusus kepada negeri Terengganu.

Negeri Terengganu terletak di pantai timur Semenanjung Malaysia dengan keluasan 12,955 kilometer persegi atau 1,295,512.1 hektar dengan pantai sepanjang 244 kilometer. Terengganu meliputi kira-kira 3.9 peratus daripada keluasan negara (UPEN Terengganu,1999). Di bahagian utara dan barat laut Terengganu bersempadan dengan Kelantan, dan di bahagian selatan dan barat daya pula bersempadan dengan Pahang. 

Umumnya, penduduk Malaysia bertambah setiap tahun, dan kini berjumlah 25.05 juta. Begitu juga penduduk di negeri Terengganu yang turut bertambah dari setahun ke setahun. Misalnya, pada 1970 penduduknya berjumlah 405,368, dan  telah meningkat sebanyak 30% peratus kepada 525,255 orang pada 1980. Seterusnya Terengganu mengalami kenaikan lebih tinggi, iaitu sebanyak 70% peratus lebih pada 2002, menjadi 984,874 orang. Hampir 95 peratus penduduk negeri Terengganu terdiri dari orang Melayu dan selebihnya Cina, India dan lain-lain. (UPEN, Terengganu, 2002).

Kemajuan yang dicapai oleh sesebuah negeri itu juga dilihat dengan pertambahan penduduk bandar berbanding dengan luar bandar. Salah satu faktor penyebab pertambahan tersebut ialah penghijrahan penduduk luar bandar ke bandar kerana peluang pekerjaan yang lebih banyak ditawarkan di bandar khususnya melalui sektor pembuatan, perkhidmatan dan perniagaan. Pada 2003, jumlah penduduk luar bandar dan bandar sama banyak (50:50) berbanding dengan hanya 27% pada 1970, 43% (1980) dan 47% (2000) (lihat Jadual 1). Ringkasnya, masyarakat Terengganu semakin menjadi urban, dan ekonomi pula semakin beralih ke sektor berasaskan pembuatan, perindustrian, perniagaan, pembinaan dan perkhidmatan.

Jadual 1 Penduduk Mengikut Strata: Perbandingan Terengganu dan Malaysia

	Strata
	1970
	1980
	2000
	2003

	TERENGGANU
	
	
	
	

	Bandar
	109,438

(27%)
	225,181

(43%)
	423,346

(47%)
	491,944

(50%)

	Luar bandar
	295,930

(73%)
	300,074

(57%)
	475,479

(53%)
	492,930

(50%)

	MALAYSIA
	
	
	
	

	Bandar
	2,798,600

(27%)
	4,492,549

(34%)
	13,301,485

(56%)
	15,630,139

(62%)

	Luar bandar
	7,640,800

(73%)
	8,643,560

(66%)
	9,973,205

(43%)
	9,418,161

(38%)


Sumber: Jabatan Perangkaan Malaysia, UPEN Terengganu

Umumnya, perancangan agenda pembangunan negeri Terengganu telah dilaksanakan dengan menyesuaikannya dengan Dasar Ekonomi Baru (DEB) Malaysia yang bermula pada 1971. Langkah ini diambil disebabkan kerajaan negeri tidak mempunyai perancangan yang khusus untuk melengkapkan projek dan program pembangunan yang dilaksanakan kerajaan Persekutuan, beserta dengan tiadanya sumber kewangan yang besar. Walaunpun begitu, kerajaan negeri dengan sokongan Kerajaan Persekutuan masih lagi dapat melaksanakan tanggungjawab menyediakan beberapa kemudahan asas penduduk. 

Pada 2003, rakyat Terengganu telah menikmati kemudahan infrastruktur utama seperti jalanraya sepanjang 2,705.95km, 100% bekalan elektrik, serta 95% penduduk bandar dan 90% penduduk luar bandar telah menikmati bekalan air (lihat Jadual 2, Lampiran)

Fasa pertama pembangunan Terengganu telah dilaksanakan bermula 1981 hingga 1995. Perancangan dan pelaksanaan dalam Fasa Pertama banyak mengambil kira faktor latar belakang sejarah, budaya, sosial dan ekonomi Terengganu. Ini kerana senario persekitaran dan norma kehidupan rakyat Terengganu perlu dikenal pasti terlebih dahulu agar program-program dan projek-projek pembangunan negeri dapat dilaksanakan dengan lebih mantap dan berjaya. Tiga elemen penting sebagai teras utama pembangunan negeri Terengganu dalam fasa pertama, iaitu pembangunan insan, pembangunan luar bandar dan pembangunan sumber manusia (UPEN, Terengganu, 2000). Penemuan petroleum pada 1976 di pesisiran pantai Terengganu dan royalti yang mula diterima pada 1978 banyak membantu menjayakan program pembangunan yang dirancang oleh kerajaan negeri. Seterusnya, kerajaan negeri merancang program fasa kedua pembangunan untuk meliputi tempoh 1996-2010. Fasa kedua ini mengandungi lima elemen penting, iaitu pembangunan insan, pembangunan prasarana dan pembangunan sumber manusia yang tetap menjadi tumpuan utama kerajaan negeri, di samping pembangunan bandar dan pembangunan ekonomi. Namun, keadaan politik berubah apabila pada November 1999, BN kalah teruk kepada PAS dalam pilihan raya umum di Terengganu, dan program itu tidak dilaksanakan dengan lancar.  

Terengganu: Maju Dalam Keterbelakangan?

Ungkapan ‘maju’ dan ‘mundur’ atau ‘terbelakang’ mempunyai kaitan yang amat rapat dengan pengertian yang diberikan oleh konsep pembangunan. Dalam erti kata yang umum, proses pembangunan adalah perubahan dan kemajuan yang dirancang manusia dalam mengubah persekitarannya. Menurut Abdul Rahman Embong (2003), ungkapan “pembangunan’ mempunyai daya takrifan atau the power to define yang begitu kuat. Berdasarkan ungkapan ini, sekelompok manusia dan masyarakat ditakrif sebagai “maju” manakala sekelompok lain yang jauh lebih besar bilangannya pula ditakrif sebagai “mundur” atau “terbelakang”. Skima deduaan seperti ini juga meletakkan tamadun manusia pada satu skala ‘tinggi-rendah’, dengan yang ‘tinggi’ dikatakan menunjukkan imej hari depan kepada yang ‘rendah’, dan contoh ikutan baginya untuk meningkatkan tahap kemajuannya.

Pembangunan sesebuah negara atau negeri itu tidak hanya bermakna pertumbuhan ekonominya yang pesat tetapi juga memerlukan pengurangan kadar kemiskinan dan jurang perbezaan pendapatan di dalam negara/negeri berkenaan. Namun Terengganu mengalami paradoks yang ketara.  Terengganu negeri yang kaya dengan sumbangan terbesar sektor perlombongan (petroleum) kepada KDNK negeri sebanyak 58.9% pada 2003. KDNKnya pula  telah meningkat dari RM8,171.5 juta pada 1990 kepada RM15,462.5 juta pada 2003. KDNK per kapita juga mengalami peningkatan agak tinggi dari RM10,759.8 (1990) kepada RM14,627.1 (2003). Rakyat juga mengalami kenaikan  jumlah pendapatan purata isirumah bulanan, iaitu dari RM905.00 (1990) kepada RM1,992.70 (2003).  Tapi hakikatnya ialah Terengganu mempunyai kadar kemiskinan ketiga tertinggi selepas Sabah dan Kelantan. Benar kadar kemiskinan di Terengganu telah berkurang daripada 68.9% (1970) kepada 53.1% (1980), 31.3% (1990) dan 14.86% (1999) dan 11.6%  pada 2001, tetapi dengan kekayaan yang ada, peratusannya tidak sepatutnya setinggi itu (lihat Jadual 3 – lampiran).  

Mengapa dikatakan bahawa negeri Terengganu adalah sebuah negeri yang ‘kaya’ tapi tahap pembangunannya masih terbelakang? 

Pertama, struktur ekonomi yang tidak seimbang. “Kekayaan” Terengganu adalah daripada sumber petroleum yang terdapat di pesisir pantai Terengganu, tetapi ia bukanlah ‘milik’ kerajaan negeri sepenuhnya. Kerajaan negeri hanya mendapat royalti daripada sumber asli petroleum tersebut. Dengan perkataan lain, ‘kekayaan’ sumber asli tersebut tidak dapat dikuasai dan digunakan bagi menampung keperluan membangunkan negeri sepenuhnya. Terengganu terlalu bergantung kepada sektor perlombongan (petroleum) tetapi kesan limpahan ke bawah amat sedikit dari segi perkerjaan dan lain-lain. Walaupun sektor ini memberikan sumbangan terbesar kepada KDNK negeri (58.9%), tapi bilangan tenaga kerjanya  sangat kecil, hanya 5,806 orang (1.6%) pada 2003. 

Kedua, keindahan alam semulajadi seperti terdapatnya pulau-pulau peranginan (Hentian, Redang dan Kapas) yang cantik dan kaya dengan terumbu karang, adalah satu lagi keistimewaan atau ‘kekayaan’ negeri ini. Setiap tahun sektor pelancongan ini telah menyumbang peratusan yg tinggi kepada ekonomi negeri, iaitu sebanyak RM277.1 juta (1998), kepada RM298.9 juta (1999), dan meningkat lagi sebanyak RM522.7 juta pada 2003 (lihat Jadual 4, Lampiran). Perkembangan dan kemajuan yang dialami oleh sektor pelancongan ini telah menyumbang kepada peningkatan tahap pendapatan dan taraf hidup sebahagian penduduk setempat, khususnya melalui perniagaan kecil-kecilan seperti kraftangan, batik, restoran dan pembinaan chalet. Walau bagaimanapun, sektor pelancongan membawa kemajuan  bagi golongan tertentu sahaja, dan tidak dinikmati oleh semua. 

Ketiga, keistimewaan Terengganu  juga adalah dari aspek sosiobudaya masyarakatnya. Masyarakat Terengganu masih utuh dengan pegangan tradisi dan agama, serta masih kental dengan gelaran “the Malay heartland”. Inilah sumber ‘kekayaan’ dan ‘kemajuan’ yang menjadi teras kepada pembangunan Terengganu, iaitu pembangunan insan dan sumber manusianya.  Namun, kemajuan bagi mereka yang menjadi sebahagian tulang belakang politik negara masih perlahan.  

Ringkasnya, walaupun negeri Terengganu merupakan sebuah negeri yang kaya dengan minyak dan memiliki KDNK perkapita yang tertinggi di antara negeri-negeri di Malaysia, tetapi masyarakatnya masih terbelakang dalam mengecapi pembangunan. Ramai rakyatnya masih miskin atau berpendapatan rendah. Faktor kurang kemajuan dan pembangunan di negeri ini merupakan salah satu faktor yang menyebabkan rakyat Terengganu telah ‘beralih arah’ kepada kerajaan parti pembangkang pada pilihan raya 1999 yang lalu. Juga sebahagian penduduknya telah berhijrah ke negeri lain.    

Tetapi keadaan di Terengganu sentiasa dinamik. Setelah sepenggal berada di bawah Kerajaan PAS (1999-2004), rakyat bertukar arah semula, dan memilih balik BN pada Mac 2004. Faktor pencetus perubahan ini adalah banyak. Kurang penyampaian pembangunan oleh kerajaan PAS dan harapan kepada janji pembangunan dalam manifesto Barisan Nasional Terengganu adalah antara penyebab utama yang membawa kepada pengambilan semula Terengganu oleh kerajaan BN. 

Berdasarkan latar belakang di atas, perbincangan kertas ini seterusnya difokuskan kepada bagaimana sumber manusia, iaitu peranan golongan profesional Melayu untuk membantu Terengganu maju kehadapan. Tumpuan hanya kepada ciri-ciri sosio budaya golongan ini yang merangkumi gaya hidup dan sumbangan golongan ini, khususnya sikap terhadap kerja dan komitmen mereka kepada pembangunan masyarakat setempat khususnya dan Terengganu umumnya.

Kemunculan Golongan Profesional Di Terengganu

Menurut Abdul Rahman Embong (1999, 2002), golongan pengurus dan profesional merupakan satu kelompok baru dalam struktur kelas masyarakat. Ia lahir hasil daripada  perkembangan pesat perindustrian dan perdagangan. Kemunculan mereka berkaitan erat dengan fenomena pemisahan antara  pemilikan dengan pengurusan. Dengan berlakunya pemisahan tersebut,  golongan pemilik (kapitalis) yang memiliki syarikat telah dibezakan dengan golongan pengurus dan profesional yang mengendalikan pengurusan syarikat berkenaan. Pemisahan ini telah memunculkan golongan pengurus dan profesional ke pentas sejarah. Mereka menjadi satu golongan yang  amat penting bagi perjalanan ekonomi moden. Peranan golongan pengurus  dan profesional menjadi semakin menonjol selepas Perang Dunia Kedua sehingga sesetengah sarjana menggambarkan perubahan tersebut sebagai “revolusi pengurusan”. Kejayaan sesebuah organisasi baik awam mahupun swasta bergantung besar kepada sistem pengurusan yang cekap dan ketrampilan pihak pengurus melaksanakan kerja mereka (Abdul Rahman 1999).

Walau bagaimanapun, dalam kajian mengenai golongan pengurus dan profesional ini, terdapat perbezaan di antara ahli sosiologi dengan pengkaji ilmu pengurusan. Menurut Abdul Rahman (1999) lagi, sarjana ilmu pengurusan mengkaji golongan pengurus dan profesional dari sudut sistem dan gaya pengurusan yang mereka laksanakan dalam organisasi. Ahli-ahli sosiologi pula selain menjalankan kajian dari sudut sosiologi organisasi juga mengkaji mereka daripada sudut stratifikasi kelas dan sosio-budaya. Mereka melihat golongan profesional sebagai satu golongan penting dalam kelas menengah dalam keseluruhan struktur masyarakat yang terbahagi mengikut kelas-kelas tertentu dan peranan mereka dalam masyarakat.

 Kajian penulis mengenai profesional di Terengganu ini menggunakan perspektif sosiologi untuk menganalisis golongan tersebut. 

Sumbangan pelbagai golongan profesional sama ada profesional berdaftar (seperti jurutera, doktor, arkitek, peguam, dan akauntan), golongan profesional tidak berdaftar (seperti pensyarah, pegawai tadbir dan pengurus pelbagai peringkat) serta golongan separa profesional, misalnya juruteknik, pembantu akauan dan sebagainya, amat penting dalam pembangunan negara dan masyarakat. Mereka mempunyai kemahiran tertentu serta nilai-nilai sosiobudaya tersendiri. Persoalan inilah yang cuba diteliti dalam perbincangan kertas kerja ini.

Secara umum, para pengkaji masyarakat menganggap golongan profesional adalah produk daripada pembangunan dan pemodenan yang pesat dan berada di wilayah atau zon yang maju. Dalam konteks Malaysia, mereka berada di negeri-negeri yang maju seperti di Pantai Barat Semenanjung. Maka kajian sebelum ini lebih tertumpu kepada mereka. Akan tetapi, golongan profesional juga terdapat di negeri yang kurang maju seperti Terengganu dan Kelantan walaupun peratusannya tidak besar. Oleh itu adalah penting dari segi ilmu dan pembuatan dasar untuk melihat setakat mana golongan profesional telah muncul di negeri ini (khususnya Terengganu) dan apakah ciri-ciri mereka.

Peranan dan sumbangan masyarakat berilmu pengetahuan ataupun pekerja berpengetahuan (knowldege worker) dalam memajukan dan membangunkan negara amat penting. Kemunculan golongan ini seiring dengan perubahan ekonomi negara Malaysia yang berasaskan ekonomi pertanian dan pengeluar bahan mentah (awal tahun 70an dan 80an), kini kepada ekonomi yang berasaskan industri dengan membina sektor pembuatan dan perkhidmatan yang besar.  Transformasi pembangunan ekonomi tersebut, juga membawa perubahan mendalam dari segi pola pekerjaan dan struktur kelas dalam masyarakat Malaysia dengan peratusan golongan pekerja kolar putih termasuk pekerja ilmu semakin meningkat manakala pekerja pertanian sudah semakin berkurang. Pertambahan bilangan pekerja kolar putih, khususnya kolar putih tingkat tinggi, yang mempunyai kelayakan yang tinggi adalah hasil proses pendemokrasian sistem pendidikan termasuk pendidikan tinggi.

Jadual 5

Struktur Sosial Masyarakat Terengganu  1991 dan 2000

	Klasifikasi pekerjaan
	KUALA TERENGGANU
	TERENGGANU

	
	1991
	2000
	Peningkatan/

penurunan

(%)
	1991
	2000
	Peningkatan/

penurunan

(%)

	Profesional, teknikal dan 

pekerja berkaitan
	9,358

(14.1)


	15,952  

(19.7)


	Kenaikan = 70%
	23,086

(11.4)
	42,872

(17.3)
	Kenaikan = 86%

	Pengurus, pentadbir, pegawai senior
	1,191

(1.8)


	2,400  

(3.0)
	Kenaikan = 102%
	2,591

(1.3)
	5,947

(2.4)
	Kenaikan = 130%

	Pekerja Perkeranian
	7,302

(11.0)


	7,838

(9.7)
	Kenaikan = 7%
	14,907

(7.4)
	17,536

(7.1)
	Kenaikan = 18%

	Pekerja perkhidmatan, pekerja kedai dan jurujual
	16,570

(24.9)


	16,761

(20.7)
	Kenaikan = 1%
	38,775

(19.2)
	40,148

(16.2)
	Kenaikan = 3%

	Pekerja mahir pertanian dan perikanan
	9,793

(14.7)


	6,352

(7.8)
	Penurunan = 0.3%
	61,207

(30.3)
	46,202

(18.6)
	Penurunan = 25%

	Pekerja pertukangan dan yg berkaitan, operator loji dan mesin serta pemasang
	21,158

(31.8)


	22,893

(28.2)
	Kenaikan =8%
	58,768

(29.1)
	66,308

(26.7)
	Kenaikan =23%

	Activities Inadequately Described
	1,030

(105)
	-
	-
	1,630

(0.8)
	-
	-

	Pekerjaan asas
	-


	8,698

(10.6)
	-
	-
	28,579

(11.5)
	-

	Tidak diketahui
	158

(0.2)


	238

(0.3)
	Kenaikan =51%
	675

(0.3)
	411

(0.2)
	penurunan =39%

	JUMLAH
	66,560

(100.0)
	81,132

(100.0)
	Kenaikan =21.9%
	201,639

(100.0)
	248,003

(100.0)
	Kenaikan =23%


(Sumber: Jabatan Perangkaan Terengganu, 2002)

Proses perkembangan dan perubahan tersebut juga menyerap ke Terengganu. Seiring dengan perubahan di peringkat makro (Malaysia), struktur sosial masyarakat Terengganu juga mengalami transformasi. Pembangunan fasa pertama dan kedua Terengganu telah meletakkan pembangunan sumber manusia sebagai teras pembangunan ketiga yang perlu dicapai. Kerajaan Negeri yakin dengan pelaburan untuk rakyatnya melalui pendidikan, latihan termasuk kemahiran. ‘Semangat’ Terengganu untuk maju dan ‘kaya’ dengan tenaga sumber manusia yang berkualiti untuk membantu membangunkan negara beransur menunjukkan kesan yang positif. Justeru, pola tenaga kerja di Terengganu umumnya, dan Kuala Terengganu khasnya telah mengalami transformasi, iaitu peningkatan golongan  pekerja profesional dan pengurus berbanding golongan pekerja lainnya (lihat Jadual 5). Misalnya, pada 2000, golongan pekerja profesional dan teknikal  serta pentadbiran dan pengurusan, iaitu golongan yang dianggap sebagai kelas menengah baru dalam masyarakat Malaysia, masing-masing telah meningkat. Misalnya, golongan pekerja profesional dan teknikal di Terengganu telah meningkat daripada 11.4 peratus  pada 1991 kepada 17.4 peratus  pada 2000.  Begitu juga dengan golongan pengurus dan pentadbir tinggi telah mengalami sebanyak 130% peningkatan, iaitu daripada1.3 peratus pada 1991 kepada 2.4 peratus pada 2000 (lihat Jadual 5). 

Di Kuala Terengganu, golongan profesional (berdaftar atau tidak berdaftar), juga telah mengalami kenaikan berbanding golongan pekerja yang lain (perkhidmatan, pembuatan, pertanian dan lain-lain). Misalnya, golongan golongan pekerja profesional dan teknikal telah meningkat daripada 14.1 peratus pada 1991 kepada 19.7 peratus pada 2000. Begitu juga untuk golongan pengurus dan pegawai tadbir tinggi mengalami kenaikan sebanyak 102%, iaitu daripada 1.8 peratus pada 1991 kepada 3.0 peratus pada 2000 (lihat Jadual 5). Dengan kata lain, peratusan bilangan profesional dalam tenaga di Kuala Terengganu pada 2000 ialah sebanyak 22.7 peratus berbanding dengan 15.9 peratus pada 1991. Sementara itu, guna tenaga yang berkhidmat dengan sektor kerajaan di Terengganu juga telah menurun. Misalnya, daripada 19 peratus pada 1980 dan 1990 telah menurun kepada 10.0 peratus pada 2003 (lihat Jadual 6, lampiran). Sebaliknya, guna tenaga untuk sektor perlombongan, pembuatan, perkilangan, pembinaan, perniagaan dan perkhidmatan telah meningkat. Misalnya, melalui sektor pembuatan dan perkilangan, telah meningkat guna tenaganya daripada 11.5% (1980), kepada 13.4% (1990), dan terus meningkat kepada 19.4% pada 2003 (lihat Jadual 6 -- lampiran).  Begitu juga dengan sektor-sektor lain yang kebanyakkannya adalah sektor swasta dan syarikat-syarikat perniagaan. Nyatanya, di sini negeri Terengganu telah beransur maju dan membangun tetapi peratusan itu masih lagi kecil.  

Kajian Lapangan pada 2003 
Kajian lapangan ke atas golongan profesional Melayu Terenganu dilakukan pada 2003, iaitu semasa negeri Terengganu masih berada di bawah pemerintahan parti pembangkang, PAS. Sampel adalah seramai 110 orang, dipilih secara bertujuan (purposive) supaya mereka menepati definisi golongan profesional. Daripada jumlah tersebut, 40 peratus (44 orang) mewakili golongan profesional sektor kerajaan, 55.5 peratus (61 orang) mewakili sektor swasta, dan 4.5 peratus (5 orang) mewakili sektor syarikat berkaitan kerajaan (government-linked companies – GLCs) seperti Petronas dan TNB. Bilangan responden mengikut jawatan yang dipegang iaitu, golongan profesional berdaftar sebanyak 40.9 peratus, golongan profesional tidak berdaftar 39.1 peratus, dan golongan separa profesional sebanyak 20 peratus.  Walaupun responden adalah terpilih, tetapi tidak dari aspek jantina. Daripada sampel ini, lebih dua pertiga iaitu 71.8 peratus (79 orang) terdiri daripada lelaki, dan bakinya 28.2 peratus (31 orang) adalah perempuan (lihat Jadual 7).

Jadual 7

Sampel Golongan Profesional Melayu Terengganu

	 SEKTOR
	BILANGAN
	PERATUSAN

	Kerajaan
	44
	40.0

	Swasta
	61
	55.5

	GLCs
	5
	4.5

	JAWATAN
	
	

	Profesional (berdaftar)
	45
	40.9

	Profesional (tidak berdaftar)
	43
	39.1

	Separa profesional
	22
	20.0

	JANTINA
	
	

	Lelaki
	79
	71.8

	Perempuan
	31
	28.2

	JUMLAH
	110
	100.0


Sumber: Data kerja lapangan 2003
Dari segi umur,  kesemuanya adalah dalam golongan masih bekerja iaitu daripada 20-an sehingga 55 tahun. Seramai 20.9 peratus  berumur antara 20-30 tahun; 36.4 peratus berumur antara 31-40 tahun; 35.1 peratus berumur antara 41-50 tahun, dan hanya 7.3 peratus yang berumur antara 51-55 tahun.  
Dari segi tempat lahir, jumlah terbanyak (60.9 peratus) berasal dari bandar, dan selebihnya (39.1 peratus) dari luar bandar.  Dari segi negeri kelahiran, hampir dua pertiga (62.7 peratus) adalah ‘anak’ kelahiran negeri Terengganu, 8.2 peratus dari Kelantan, dan selebihnya (29.1 peratus)  berasal dari negeri-negeri lain, iaitu Johor, Melaka, Negeri Sembilan, Selangor, Perak, Kedah, Pulau Pinang, Pahang, Perlis dan Sarawak. Semasa kajian dilakukan, 90.9 peratus responden telah berkahwin, hanya 9.1 peratus yang masih belum mendirikan rumahtangga.


Bersesuaian dengan status golongan profesional,  kesemua responden berpendidikan tinggi. Jumlah terbesar iaitu 80 peratus memperolehi ijazah universiti, manakala 20 peratus lagi mempunyai diploma dan sijil tinggi persekolahan. Data kajian juga menunjukkan 28.2 peratus daripada pemegang ijazah memperolehinya dari luar negara, 70.9 peratus ijazah dari dalam negeri, dan 0.9 peratus (seorang responden) yang memperolehi ijazah daktor falsafah menerima pendidikan dari dalam dan luar negara.
 Dari segi pendapatan, hampir sepertiga responden (30 peratus) memperoleh pendapatan RM5000.00 ke atas, dengan 2.7 peratus (3 orang) responden memperoleh pendapatan RM10,000.00 ke atas. Responden yang menerima pendapatan sederhana iaitu  RM2000.00 - RM4000.00 adalah mereka yang baru memulakan kerjaya dan berpeluang untuk meningkatkan lagi pendapatan mereka. Sebahagian daripada mereka juga terdiri daripada golongan separa profesional.

Kajian juga menunjukkan lebih dua pertiga (67 peratus) golongan profesional ini memiliki rumah sendiri, dan daripada jumlah tersebut,  9% memiliki dua buah rumah, dan 2% lagi memiliki 3 buah rumah. Menurut responden, rumah yang mereka miliki lebih daripada sebuah ini terletak di luar Terengganu, iaitu tempat kerja pertama mereka. Di samping itu, 15% daripada responden juga mempunyai aset lain iaitu rumah sewa. Sementara itu, hampir keseluruhan (92 peratus) golongan profesional ini memiliki kereta sendiri, iaitu 60 peratus memiliki kereta buatan dalam negeri, 25 peratus buatan luar negeri, dan 8 peratus memiliki kedua-dua buatan dalam dan luar negeri. Kenderaan mewah lain, iaitu 10 peratus memiliki van, 6 peratus memiliki pancuan empat roda, dan dan 5 peratus memiliki motorsikal berkuasa tinggi. Sementara, 42 peratus (88 orang) responden memiliki tanah sendiri. 

Ciri-Ciri Sosiobubudaya  Golongan Profesional: Satu Sorotan Kajian

Sejauh manakah peranan dan sumbangan golongan profesional ini boleh membantu Terengganu untuk terus maju kehadapan dan tidak keciciran terus keterbelakang? Sumbangan mereka ialah dalam bentuk kepakaran dan komitmen kerja serta komitmen terhadap masyarakat setempat.  Persoalan ini seterusnya dibincangkan dalam bahagian kertas kerja ini.

Pertama, sikap dan komitmen golongan profesional. Yang penting ialah melihat sikap dan komitmen mereka kepada kerjaya dan kepada masyarakat sekeliling. Apakah akan terus kekal bekerja di sini atau ada rancangan bertukar ke tempat lain? Hasil kajian mendapati hampir keseluruhan (92 peratus) golongan profesional ini berpuas hati dengan kerja yang mereka ceburi dan sedia berkhidmat di negeri ini. Komitmen ditunjukkan apabila lebih tiga perempat (72 peratus) tidak bercadang untuk bertukar kerja dalam jangkamasa lima tahun akan datang. 

Komitmen terhadap kerja dan khidmat di Terengganu juga ditunjukkan apabila lebih tiga perempat (85%) golongan profesional ini menyatakan ingin terus menetap di sini walaupun setelah bersara. Memang hampir dua pertiga (63%) daripada jumlah ini lahir di Terengganu, jadi tidak hairanlah mereka mahu menetap terus di sini. Tetapi selebihnya, iaitu lebih satu pertiga berasal dari negeri lain, namun mereka juga mahu menetap di Terengganu. Antara faktor utama yang dinyatakan oleh mereka khususnya yang menceburkan diri dalam bidang perkhidmatan seperti doktor swasta, peguam dan pengurus, ialah faktor merebut peluang untuk berkembang maju. Dengan perkataan lain, mereka yakin dapat menyumbang untuk kemajuan diri, juga sekaligus kepada masyarakat setempat dengan potensi untuk berkembang maju. Hal ini dimungkinkan oleh suasana di Terengganu yang masih kurang persaingan. Hasil temubual juga menunjukkan terdapat keyakinan bahawa Terengganu kini sedang mengorak langkah dan bersedia untuk berubah, khususnya dengan perkembangan sektor perniagaan, pelancongan serta pertumbuhan institusi pendidikan tinggi dan pusat-pusat latihan. Ini menunjukkan komitmen mereka terhadap Terengganu, sekalipun ia masih belum maju. Mereka berhasrat untuk terus menetap dan menyumbang, khususnya untuk Terengganu maju terus ke hadapan. 

Para responden juga menunjukkan minat yang tinggi terhadap kerja. Misalnya, 90 peratus menyatakan mereka berminat bekerja di Terengganu, dengan 48 peratus daripadanya menyatakan amat berminat. Data menunjukkan hampir sepertiga (30 peratus) responden menyatakan bahawa faktor utama mereka berminat bekerja di sini ialah suasana persekitaran yang damai dan kurang metropolitan, tidak seperti di pantai barat Semenanjung Malaysia. Faktor lain iaitu negeri ini adalah tempat kelahiran mereka (25 peratus), responden dipindahkan bertugas ke pantai timur, dari ibu pejabat ke cawangan (16 peratus) dan 13 peratus menyatakan mereka ditawarkan untuk bekerja di sini.

Responden telah ditanya dengan tujuh perkara utama yang boleh memberikan kepuasan dalam bekerja iaitu:

· gaji

· syarat dan peraturan kerja yang baik

· majikan bangsa sendiri

· pekerjaan yang diminati

· kepuasan kerja

· matlamat organisasi yang jelas dan sentiasa berusaha

· meningkatkan produktiviti pekerja

· peluang kenaikan pangkat yang mudah dan jelas

Hasil kajian mendapati bahawa faktor kepuasan bekerja menjadi pilihan utama mereka, diikuti dengan minat terhadap pekerjaan, dan faktor gaji yang memuaskan.

Kedua, hubungan dan sikap terhadap majikan serta rakan sekerja. Faktor ini penting dilihat bagi memastikan wujudnya suasana kerja yang boleh membantu semangat kerja dan peningkatan produktiviti. Hampir keseluruhan (97 peratus) responden menyatakan mereka mempunyai hubungan yang baik dengan majikan masing-masing. Masing-masing setuju bahawa majikan mereka  bertimbang rasa, sentiasa peka terhadap masalah pekerja, bersikap terbuka dan menerima pandangan pekerja bawahannya; jika ada kesilapan atau kesalahan, akan menegur secara sopan. Majikan juga selalu memberi semangat dan motivasi dalam meningkatkan kualiti pekerjaan.

Namun begitu, hubungan antara majikan dengan pekerja masih lagi ‘terbatas’, iaitu perkara bersifat peribadi tidak dibincangkan secara ‘sehati’ dengan majikan. Misalnya, responden kebanyakannya tidak merujuk kepada majikan jika ada masalah peribadi khususnya masalah kewangan, begitu juga sebaliknya, majikan mereka jarang berkongsi masalah peribadi dengan mereka. Hubungan antara rakan sekerja juga baik, iaitu 80 peratus menyatakan mempunyai hubungan yang mesra, dan 20 peratus sangat mesra. Pergaulan mereka tidak hanya setakat dalam pejabat sewaktu bekerja sahaja. Hampir tiga perempat (71 peratus) mengakui ada menjalin hubungan di luar waktu pejabat, terutamanya di tempat-tempat makan, di rumah salah seorang rakan sekerja, juga ketika beriadah dan melakukan hobi bersama-sama. Lebih separuh (67 peratus) daripada rakan-rakan mereka juga mengatakan mereka bercadang menetap di Terengganu, setelah bersara kelak.

Ketiga, pandangan dan sikap terhadap kerajaan negeri dan kerajaan pusat. Dari segi pemikiran pula, mereka menunjukkan kematangan dan berfikiran terbuka, khususnya dalam memberikan pandangan terhadap sesuatu isu mengenai hubungan kerajaan negeri dengan kerajaan pusat. Hasil kajian menunjukkan lebih 80 peratus bersetuju bahawa kekurangan peruntukan kewangan daripada kerajaan Pusat menyebabkan kerajaan negeri sukar untuk melaksanakan program pembangunan. Dan lebih separuh (63 peratus) bersetuju bahawa kerajaan pusat bersikap prejudis terhadap kerajaan negeri dari segi menyalurkan bantuan kewangan. Justeru lebih separuh juga (68 peratus) bersetuju bahawa bantuan kewangan sukar disalurkan semata-mata disebabkan kerajaan negeri diperintah oleh parti pembangkang. Sehubungan dengan faktor tersebut, tiga perempat (72 peratus) bersetuju bahawa kurangnya pembangunan (salah satu penyebabnya ialah faktor kewangan), sekaligus membawa kepada kekurangan peluang pekerjaan yang menyebabkan ramai lepasan ijazah kedua-dua negeri ini berhijrah ke negeri lain. 

Berkaitan sikap terhadap pentadbiran kerajaan negeri, masing-masing menyatakan pandangan dan pendirian agak berbeza antara satu sama lain. Misalnya, 40 peratus bersetuju bahawa pentadbiran negeri adalah cekap  tetapi 26 peratus tidak setuju dengan kenyataan tersebut. Sementara lebih sepertiga (34 peratus) mengatakan “tidak pasti” dengan kewibawaan kerajaan parti pembangkang mentadbir negeri. Lebih separuh (57 peratus) tidak bersetuju dengan kenyataan bahawa negeri yang diperintah oleh parti pembangkang dianggap mundur.

Secara keseluruhannya mereka semua bersetuju bahawa pembangunan negeri akan dapat dimajukan sekiranya hubungan antara kerajaan negeri dengan kerajaan pusat dapat ditingkatkan; kerajaan pusat perlu meneruskan bantuan kewangan sama seperti yang dilakukan kepada kerajaan negeri yang lain yang diperintah parti yang sama dengan pusat. Mereka semua amat bersetuju jika kerajaan pusat dan kerajaan negeri dapat bekerjasama, pembangunan dapat dilaksanakan dengan cepat, pelaburan dapat ditingkatkan, peluang pekerjaan dapat diwujudkan dan negeri menjadi maju.

Keempat, hubungan dan sikap terhadap masyarakat setempat. Hasil kajian menunjukkan lebih 90 peratus mengatakan semua aktiviti berikut masih terdapat di kawasan kediaman masing-masing, iaitu :

· aktiviti di surau/masjid

· jiran-jiran saling mengenal dan membantu

· ada tempat anak-anak belajar Quran

· jiran kadang-kadang mengadakan dan menjemput untuk menghadiri majlis tahlil, maulud dan khatam Quran

Sementara, peratusan yang tinggi juga bagi aktiviti seperti jiran saling bertukar makanan (87 peratus) dan bila ada kematian jiran saling menolong (88 peratus). Terdapat satu aktiviti yang agak kurang kerap diadakan berbanding aktiviti-aktiviti di atas, iaitu kenduri kahwin yang dibuat secara gotong-royong. Hanya 76 peratus responden mengatakan kerap diadakan, dan 24 peratus mengatakan tiada majlis perkahwinan dibuat secara bergotong-royong. Kebanyakan majlis seumpama itu kini menggunakan khidmat tender samada untuk memasak dan menyediakan makanan. Walaupun data menunjukkan lebih 70 peratus menyatakan wujudnya aktiviti-aktiviti tersebut, jumlah golongan profesional Melayu yang melibatkan diri secara kerap adalah kurang.

Hasil kajian menunjukkan lebih separuh daripada golongan profesional Melayu ini tidak melibatkan diri mereka secara aktif dalam organisasi setempat. Sebahagian besar daripada mereka  tidak mendaftarkan diri dengan aktiviti Persatuan Ibu Bapa dan Guru (PIBG) (63.3 peratus); Jawatankuasa Keselamatan dan Kemajuan Kampung (JKK) (72.4 peratus); dan Jawatankuasa Surau (64.8 peratus). Umumnya, data kajian mendapati hanya satu pertiga (35 peratus) menyatakan ada terlibat dalam memberikan khidmat kepada masyarakat setempat seperti memberikan ceramah dan sebagainya.

Kelima, Gaya hidup – hubungan kekeluargaan, anak, budaya kepenggunaan dan pergaulan, perbelanjaan, penguasaan bahasa dan budaya membaca, pemilikan harta dan pegangan agama. Umumnya kebanyakan responden tinggal di bandar dengan masing-masing 35.2 peratus (74 orang) tinggal di bandar Kuala Terengganu. Separuh daripada responden mendiami rumah sendiri (51.9 peratus) dan yang lain-lainnya samada tinggal secara menyewa, tinggal di rumah mentua, rumah ibu bapa dan rumah yang disediakan majikan.

Kajian menunjukkan lebih separuh daripada responden masih mempunyai ibu dan bapa, iaitu masing-masing 54.8 peratus menyatakan bapa masih hidup dan 77.1 peratus menyatakan ibu masih hidup.  Daripada 86 yang masih mempunyai ibu dan 54 yang masih mempunyai bapa, 13.2 peratus ibu bapa tinggal bersama dan hampir separuh daripadanya tinggal sendiri di rumah masing-masing (43.3 peratus). Dan yang lain-lainnya tinggal dengan anggota keluarga lain dan tinggal bergilir-gilir dengan anak-anak. Sikap prihatin golongan profesional Melayu di Terengganu amat jelas ditunjukkan dengan 5.7 peratus mengunjungi setiap hari, 32.8 peratus mengunjungi ibu bapa setiap minggu dan 18.1 peratus setiap bulan. Dan yang lain-lain disebabkan oleh tempat tinggal yang jauh, kebanyakan mereka hanya mengunjungi ibu bapa beberapa bulan sekali (10.5 peratus) dan yang lain-lainnya 2 atau 3 kali setahun. Satu perkara yang membanggakan iaitu sejumlah 84.5 peratus (147 orang) menyatakan mereka memberi wang saraan ibu bapa setiap bulan dengan purata antara RM200 hingga RM300 sebulan. 

Hampir keseluruhan responden menyatakan mempunyai hubungan yang baik dengan ibu bapa dengan 63.8 peratus menyatakan amat rapat dan 32.4 peratas menyatakan hubungan yang rapat. Di samping itu, hubungan kekeluargaan dengan ahli keluarga yang lain juga adalah baik. Misalnya  39.5 peratus dan 35.2 peratus masing-masing menyatakan hubungan yang amat rapat dan rapat dengan mertua. Mereka juga menyatakan mempunyai hubungan yang amat rapat (50 peratus) dan rapat (41.0 peratus) dengan adik-beradik yang lain. 
Dari segi penggunaan bahasa, kebanyakan daripada mereka menggunakan tiga bahasa utama mengikut kesesuaian tempat. Misalnya bahasa Melayu dan dialek negeri  adalah bahasa komunikasi utama di rumah. Sementara penggunaan bahasa Melayu dan bahasa Inggeris paling banyak digunakan ketika di tempat kerja. Begitu juga ketika menonton TV dan membaca buku serta majalah, lebih separuh daripada mereka telah menggunakan bahasa Melayu dan bahasa Inggeris.

Kajian mendapati golongan profesional Melayu di Terengganu masih menggunakan akhbar dan media cetak sebagai sumber pertama untuk mendapatkan maklumat. Sumber kedua yang mereka gunakan untuk mendapatkan maklumat ialah televisyen (TV), juga Astro bagi mereka yang mempunyai siaran TV ‘berbayar’ ini. Media elektronik, khususnya internet digunakan sebagai sumber ketiga untuk memperolehi maklumat.

Hasil kajian menunjukkan mereka menggunakan sumber berita menerusi saluran TV dan akhbar setiap hari sebagai sumber berita dan maklumat, dan kadang-kadang menggunakan internet. Ini menunjukkan walaupun internet selalu dianggap sebagai saluran yang mempunyai pelbagai maklumat ‘di hujung jari’, tapi dari segi keesahan sumber berita, mereka lebih ‘mempercayai’ bahan bercetak (akhbar) dan TV sebagai saluran berita. 

Walaupun lebih tiga perempat (77 peratus) menggunakan akhbar setiap hari untuk mendapat berita, tidak sampai 70 peratus yang membeli akhbar setiap hari. Alasan yang diberikan ialah mereka membaca akhbar yang dilanggan oleh pejabat mereka setiap hari. Hasil kajian juga menunjukkan mereka kurang berminat membaca majalah-majalah mingguan atau bulanan yang agak ‘serius’ seperti Dewan Masyarakat, Dewan Ekonomi, Massa, Newsweek, Time, Far Eastern Economic Review dan sebagainya lagi. Data menunjukkan hampir tiga perempat responden tidak pernah membaca mana-mana satu majalah berkenaan. 

Seiringan dengan tabiat membaca yang agak lemah, hanya separuh (59 peratus) yang memiliki koleksi buku peribadi, dengan 65 peratus memiliki 50 buah buku dan ke bawah.

Data kajian menunjukkan separuh (51 peratus) daripada golongan profesional ini tidak menghabiskan cuti tahunan masing-masing. Antara sebab utama yang diberikan ialah kerja yang terlalu banyak (40 peratus) dan cuti disimpan untuk tujuan tertentu seperti menunaikan haji, bercuti serta melancong bersama keluarga (16 peratus). Hanya 25 peratus sahaja yang mengakui menghabiskan cuti tahunan mereka. Separuh (51 peratus) daripada mereka juga ada bercuti dengan melancong ke luar negeri. Sebahagian daripada mereka (22 peratus) melancong ke luar negeri bersama keluarga, dan juga bersama kawan-kawan (21 peratus). Antara negara yang pernah dilawati ialah  Australia, Amerika Syarikat, Britain dan lain-lain. Negara-negara ASEAN seperti Thailand, Singapura, Indonesia, Filipina dan Brunei adalah negara-negara yang paling kerap dilawati. Kebanyakannya pergi melancong dengan menggunakan khidmat agensi pelancongan (27 peratus), dan juga sendiri (24 peratus).

Golongan profesional di Terengganu tidak begitu gemar dengan golf ( iaitu antara sukan yang dikatakan berprestij). Hanya 7 peratus daripada 110 orang responden yang menjadi ahli kelab golf. Golongan profesional di Terengganu juga kurang menggemari aktiviti budaya tinggi seperti menonton pementasan teater, melawat pameran buku, serta melawat pameran sains dan teknologi. Walaupun ada yang menyatakan pernah menghadiri aktiviti-aktiviti tersebut, tapi peratusannya kurang daripada 20 peratus. Hasil kajian menunjukkan lebih separuh (53 peratus) responden  gemar membeli belah sekali dalam seminggu. Selebihnya ada yang keluar dua kali seminggu (27 peratus) dan bakinya tiga atau empat kali seminggu. Kajian menunjukkan supermarket atau pun kompleks membeli belah adalah tempat yang paling digemari oleh responden untuk membeli belah, khususnya membeli barangan kegunaan diri seperti kasut, jam tangan, pakaian dll) (81 peratus), pakaian untuk anak-anak dan pasangan masing (72 peratus), barangan dapur (59 peratus), dan barangan keperluan kelengkapan persekolahan anak-anak (59 peratus). 

Bagi barang-barang yang lebih khusus penggunaannya seperti barangan elektrik dan barang-barang kemas (hiasan diri), mereka lebih gemar membelinya di kedai yang menawarkan harga patut, dan kedai emas yang juga menawarkan harga patut. Dari segi budaya makan di luar samada bersama keluarga atau kawan-kawan, kajian menunjukkan mereka lebih kerap makan di restoran sederhana/biasa, juga gerai/warong berbanding di hotel atau restoran eksklusif dan restoran ‘fast food’ (hanya kadang-kadang). 

Hasil kajian menunjukkan lebih separuh (76 peratus) daripada mereka  kerap menghadiri majlis/aktiviti agama seperti sembahyang jemaah dan mendengar ceramah dengan 42 peratus daripadanya menyatakan sangat kerap. Lebih suku responden (28 peratus) menyatakan telah pergi menunaikan fardu haji dan umrah. 

Kesimpulan

Kajian awalan ini telah memberikan satu dapatan yang menarik mengenai peranan dan sumbangan golongan profesional di sebuah negeri yang dianggap mundur dan diperintah oleh parti pihak pembangkang. Satu ciri umum golongan  ini ialah mereka mampu hidup ‘senang’ dengan kadar pendapatan yang diterima, seiring dengan tahap pendidikan serta status pekerjaan yang berprestej ‘tinggi’. Kajian menunjukkan budaya hidup mereka umumnya agak ‘sederhana’ khususnya dari segi pemilikan harta – mereka kurang menggunakan kereta mewah, pakaian berjenama serta melibatkan dengan budaya rekreasi yang sederhana sahaja. Satu dapatan yang menarik dari segi sikap terhadap kerja, ialah mereka menunjukkan minat yang tinggi terhadap kerja yang dilakukan; mereka menitikberatkan kepuasan kerja yang perlu dimiliki sebagai faktor utama dalam pemilihan satu-satu jenis pekerjaan itu. Golongan profesional ini telah memperlihatkan satu kematangan dan kerasionalan dalam memberikan pandangan tertentu demi untuk membangunkan negeri ini. Antara yang utama ialah perlunya kerjasama dan sokongan padu daripada kerajaan pusat kepada kerajaan negeri dalam sebarang peruntukan yang diberi; sikap pilih kasih perlu di kikis terus sekiranya ingin melihat kemajuan dan pembangunan negeri dicapai. Golongan profesional boleh dianggap sebagai ‘pencetus’ atau ‘suntikan’ untuk Terengganu terus maju kehadapan. Kemajuan yang telah berjaya dicapai oleh Terengganu juga diperlihatkan dengan penubuhan sebuah Kolej Universiti (KUSTEM), dan beberapa lagi institut pengajian tinggi dan pusat-pusat latihan kemahiran lainnya (lihat Jadual 8).

Umumnya, kajian ini juga memperlihatkan satu dapatan menarik dan positif mengenai soal ‘keterikatan’ golongan profesional terhadap Terengganu. Walaupun Terengganu masih banyak kekurangan, mereka tetap berminat dan berpuashati berkhidmat sekalipun setelah bersara kelak.

LAMPIRAN

Jadual 2

Kemudahan Infrastruktur

	INFRASTRUKTUR
	1980
	1990
	1995
	2003

	Jalan (km)

Negeri

Persekutuan

Jumlah
	1,149

575

1,724
	1,552

958

2,510
	1,771

996

2,767
	1,744.65

961.30

2,705.95

	Bekalan elektrik

Penduduk menikmati bekalan (%)
	49.80

(49.9)
	97.30

(80.8)
	100.0

(95.8)
	100.0

(98.2)

	Bekalan air

Penduduk menikmati bekalan (%)
	
	
	
	

	Bandar
	36.18

(89.0)
	78.81

(96.0)
	90.12

(98.0)
	95.0

(99.0)

	Luarbandar
	18.49

(42.9)
	56.8

(66.0)
	76.89

(75.0)
	88.0

(89.9)


Sumber:

Jabatan Kerja Raya Negeri Terengganu

Syarikat Air Terengganu Sdn. Bhd.

Tenaga Nasional Berhad

Malaysia, Rancangan Malaysia Ke Tujuh (1996-2000)

( ) = Angka bagi Malaysia

Jadual 3

Keluaran Dalam Negara Kasar (Kdnk) Mengikut Sektor

(Harga Tahun 1987)

	Sektor
	1997
	1998
	1999
	2003

	Pertanian, perhutanan, ternakan & perikanan
	656.8

(18,010)
	625.1

(17,415)
	653.9

(18,075)
	744.9

(19,453)

(4.8%)

	Perlombongan & kuari
	8,529.7

(14,305)
	8,207.5

(14,424)
	8,108.8

(13,974)
	9,109.6

(16,581)

(58.9%)

	Pembuatan/Perkilangan
	2,798.9

(58,788)
	2,559.9

(50,899)
	2,787.7

(57,761)
	3,147.6

(71,311)

(20.4%)

	Pembinaan
	389.9

(9,522)
	324.8

(7,333)
	313.1

(6,922)
	371.9

(71,311)

(2.4%)

	Elektrik, gas & air
	280.4

(6,070)
	193.3

(6,329)
	203.0

(6,631)
	230.0

(8,229)

(1.5%)

	Pengangkutan, penyimpanan & perhubungan
	325.6

(14,764)
	290.0

(14,873)
	304.1

(15,592)
	371.6

(19,349)

(2.4%)

	Perdagangan borong, runcit, restoran & hotel
	353.5

(29,484)
	265.2

(28,565)
	288.6

(29,361)
	429.3

(36,436)

(2.8%)

	Perkhidmatan kewangan, insurans, harta benda & perniagaan
	510.6

(24,044)
	443.7

(23,346)
	474.7

(23,752)
	715.8

(29,476)

(4.6%)

	Perkhidmatan kerajaan
	1,307.5

(13,041)
	1,204.6

(13,278)
	1,283.3

(14,195)
	937.3

(17,615)

(6.1%)

	Perkhidmatan lain
	100.6

(14,760)
	81.8

(15,061)
	91.5

(15,250)
	103.5

(18,924)

(0.7%)

	JUMLAH
	14,707.4

(196,714)
	13,383.4

(182,221)
	13,956.5

(192,794)
	15,462.5

(230,710)

(6.7%)


Sumber: UPEN, Terengganu

Jadual 4

Bilangan Pelancong Ke Terengganu

	KATEGORI PELANCONG
	TAHUN

	
	1990
	1995
	2000
	2003

	Pelancong tempatan
	196,957 

(71.3)
	730,020 

(85.2)
	1,170,552 

(88.0)
	1,284,761 (93.0)

	Pelancong luar
	79,371 

(28.7)
	127,124 

(14.8)
	159,993 

(12.0)
	97,743 

(7.0)

	Jumlah 
	276,328
	857,144
	1,330,545
	1,382,504


DATA ASAS SEKTOR PELANCONGAN

	
	1998
	1999
	2003

	Purata hari penginapan pelancong asing


	3.0
	3.3
	3.0

	Purata hari penginapan pelancong tempatan


	1.7
	1.9
	2.9

	Sumbangan sektor kpd ekonomi (RM Juta)
	277.1
	298.9
	522.7

	Bilangan agen pelacongan berdaftar
	66
	70
	80

	Bilangan pemandu pelancong
	17
	21
	45

	Kadar purata penginapan hotel (%)
	50.1
	55.9
	54.1


Sumber: UPEN, Terengganu 

Jadual 6

Terengganu: Struktur gunatenaga mengikut sektor, 1980,1990, 2003

	Sektor
	1980
	1990
	2003

	Pertanian, perhutanan, ternakan & perikanan
	78,812 (47.1)
	89,419 (36.3)
	97,980 (27.0)

	Perlombongan & kuari
	1,004 (0.6)
	2,463 (1.0)
	5,806 (1.6)

	Pembuatan/Perkilangan
	19,243 (11.5)
	33,009 (13.4)
	70,400 (19.4)

	Pembinaan
	9,203 (5.5)
	17,342 (7.0)
	50,079 (13.8)

	Elektrik, gas & air
	335 (0.2)
	1,232 (0.5)
	3,629 (1.0)

	Pengangkutan, penyimpanan & perhubungan
	5,522 (3.3)
	8,868 (3.6)
	12,338 (3.4)

	Perdagangan borong, runcit, restoran & hotel
	19,912 (11.9)
	43,355 (17.6)
	67,497 (18.6)

	Perkhidmatan kewangan, insurans, harta benda & perniagaan
	1,004 (0.6)
	2,956 (1.2)
	8,709 (2.4)

	Perkhidmatan kerajaan
	32,294 (19.3)
	47,789 (19.4)
	36,289 (10.0)

	Perkhidmatan lain
	-
	-
	10,162 (2.8)

	JUMLAH
	167,329
	246,334
	362,889


Sumber: UPEN, Terengganu

Jadual 8

Ipt Dan Institusi Latihan Teknikal 2003

	INSTITUSI
	PENSYARAH
	PENUNTUT

	Kolej Universiti Sains dan Teknologi Malaysia (KUSTEM)
	237
	3,579

	Universiti Teknologi Mara (UiTM)
	239
	5,123

	Kolej Agama Sultan Zainal Abidin (KUSZA)
	215
	3,446

	TATI
	67
	470

	TESDEC
	19
	2,195

	ILP
	77
	744

	INSTEP
	83
	681

	Politeknik Kota Kuala Terengganu
	42
	540

	IKBN
	37
	320

	Institut Perikanan Malaysia
	24
	371

	TTITC
	4
	159

	TSTC
	7
	2,776

	ABM
	31
	1,916

	Kolej Komuniti KT
	41
	508

	Politeknik Dungun
	188
	3,305

	Kolej latihan Telekom
	7
	38

	Kolej Sri Iman
	12
	80

	Kolej Teknologi Bestari, Setiu
	42
	1,325

	Kolej Teras Timur, Dungun
	21
	388

	Kolej Yayasan Terengganu
	50
	845

	Ruane TATI
	7
	35


Sumber: UPEN, Terengganu 

� Kertas kerja ini dibentangkan untuk “The 4th International Malaysian Studies Conference (MSC4) pada 3-5 Ogos 2004 bertempat di Universiti Kebangsaan Malaysia, Bangi Selangor, anjuran Persatuan Sains Sosial Malaysia (PSSM)





PAGE  
1

